
					Cette page a été validée par deux contributeurs. 
n’y eſtoient pas. De ſorte que le malheureux Aronce ſe trouua dans vn deſeſpoir ſans eſgal : Clelie de ſon coſté n’eſtoit pas heureuſe, car elle aimoit aſſez Aronce pour ſentir auec douleur la priuation de ſa veuë : & elle auoit aſſez d’auerſion pour Horace, pour s’imaginer qu’elle ne pourroit l’eſpouſer, ſans en auoir vn deſplaiſir extréme. D’autre part, Sulpicie qui auoit vn petit ſentiment ialoux dans l’ame, qui luy faiſoit haïr Horace, & qui d’ailleurs aimoit tendrement Aronce, n’eſtoit pas ſans inquietude : car elle ne vouloit rien faire qui choquaſt directement ſon Mary : mais elle ne pouuoit pourtant ſouffrir qu’il pretendiſt donner ſa Fille, au Fils d’vne Femme qui luy auoit autrefois donné vne ſi cruelle ialouſie. Pour Horace il eſtoit auſſi tres malheureux : car outre qu’il eſtoit bleſſé, il ſçauoit qu’il

